
Alþingi ályktar að skora á ríkisstjórnina að staðsetja nú þegar íslenzkt sendi-
ráð í Kanada.

Greinargerð.
Íslenzk sendiráð á erlendri grund eru nú 11 talsins, þar af eru 9 í Evrópu, en

tvö eru í Ameríku; annað þeirra er staðsett hjá Sameinuðu þjóðunum og sinnir
málefnum þeirra.

Ýmislegt bendir til, að tímabært sé nú orðið að taka til endurskoðunar stað-
setningu sendiráðanna með það fyrir augum að gera þar breytingar á. Þessa tillögu
ber að skoða sem lið í slíkri endurskipulagningu, en ekki sem áskorun til ríkis-
stjórnarinnar um fjölgun sendiráða.

Í Kanada eru búsettir fleiri einstaklingar af íslenzku bergi brotnir en annars
staðar utan Íslands. Er fjöldi þeirra nú sagður yfir 40000 talsins. Þeir hafa með
ýmsu móti haldið nafni Íslands hátt á lofti í heimalandi sínu og sýnt þjóðrækni og
ræktarsemi til alls, sem íslenzkt er. Mikilvægt er að halda og efla tengslin við
kanadíska Vestur-Íslendinga. Staðsetning sendiráða Íslands í Kanada mundi styrkja
þau tengsl.

Þau önnur rök, sem liggja til grundvallar þessari tillögu, byggjast einkum á
vissum sameiginlegum hagsmunum Íslands og Kanada, sem tengdir eru fiskveiðum
og sölu sjávarafurða, og fer mikilvægi þeirra nú vaxandi.

Í því sambandi skal bent á, hversu aðkallandi er, að reynt sé að hafa sem
nánast samstarf við Kanadamenn í landhelgismálum og aðgerðum gegn ofveiði, en
þeir hafa á þessum sviðum við lík vandamál að glíma og Íslendingar og svipuð
viðhorf til lausnar þeim. Kanada er einn af aðalkeppinautunum á helzta freðfisk-
markaði Íslendinga, svo sem kunnugt er, og reynir nú að hasla sér völl á nýjum
mörkuðum fyrir fiskafurðir, þar sem íslendingar eru fyrir og hafa verið ráðandi
til þessa. En það er á Evrópumörkuðum fyrir saltsíld, grásleppuhrogn og þorskhrogn.
Einnig er minnt á samkeppni milli landanna við sölu á rækju og hugsanlega í fram-
tíðinni einnig á saltfiskmörkuðum.

Augljós er hagkvæmni og gagnsemi þess að hafa sem bezt og vinsamlegust sam-
skipti við þær þjóðir, sem átt er í samkeppni við á sviði verzlunarviðskípta, eins og
reynslan sannar. í því efni geta íslenzk sendiráð unnið ómetanlegt starf, ef rétt er
á málum haldið.

Þá hefur opnazt markaður fyrir íslenzkar iðnaðarvörur í Kanada, og gæti öflugt
og skipulagt starf íslenzks sendiráðs þar til frekar-í markaðsöflunar orðið að
mik Iu gagni.

Leggja verður í vaxandi mæli áherzlu á að efla góð samskipti við þjóðir Suður-
Ameríku með viðskipta- og fiskveiðihagsmuni fyrir augum, á komandi tímum. Telja
verður hæpið, að sendiráð íslands í Bandaríkjunum geti eitt sinnt miklu lengur
þeim verkefnum, sem þar þarf að vinna að. Íslenzkt sendiráð staðsett í Kanada gæti
orðið að góðu liði í þeim efnum.


